
రాధామాధవసంవాదము











	ఉ.	
జిత్తులకత్తె లిచ్చకముఁ జేయుచుఁ బైపయి నాసఁగొల్ప నే

నత్తఱి నన్నియు న్మఱచి యంతకుఁ జొచ్చితి; బొంక నేర; వా

దత్తిఁక నీవు నేవగను దండనఁ జేసినఁ జేయఁ జెల్లు; నీ

చిత్తము నాదుభాగ్య మిఁకఁ జెప్పెడి దేమి కురంగలోచనా.

	ఉ.	
ద్రోహి నటంచు నేఁడుగద తోఁచెను; ముందటి చిన్ననాఁటి నా

మోహముఁ జూచియైన నను ముందుగఁ గైకొనరాదె కోప మే

కే హరిణాక్షి! నానడత లేగతి నుండిన నుండెఁగాక; యీ

దేహము నీయధీన; మిది యెంచియుఁ గౌఁగిటఁ జేర్పరాదఁటే.

	సీ.	
ననచూపక ఫలించు పనసభూజము భంగి, సుదతీరో! మును మేలు చూపినావు

పూచినంతనె కాచి పొల్చుమామిడిమాడ్కి, నెలత! మది దయ నిలిపినావు

పూచి పిమ్మట రాలిపోవుపాటలిలీలఁ, దరుణిరో! కలప్రేమ దాఁచినావు

పూచి కాచి ఫలించు భూకల్పకమురీతి, మగువరో! యిఁకనైన మనుపఁగలవు



	 







	గీ.	
నీకు నీయంతఁదోఁపని నెనరు ప్రేమ, బలుకువగలను నడతలఁ దెలుప వశమె

నిన్నువంటిది ననువంటినెవరువానిఁ, జలము సేయుట యిది పూర్వఫలము గాదె.

	క.	
కలికీ! పలుకవె; చిలుకల, కొలికీ! దయఁ జూడరాదె; కోపం బేలే?

యలికీరంబుల కిదిగో, యళికెను నాడెంద మెందు కలయించెదవే.

	గీ.	
ఆన విడు నీదుపదములనైన వ్రాలి, వేడుకొనియెద దయపుట్ట విన్నవించి

పడతి కాదేని హృదయతాపంబు దీఱ, నాన విడువుము నీయధరామృతంబు.

	గీ.	
రమణి దాసరితప్పు దండమునఁ బోవు, నందు రందుకు నోచనై తిందువదన!

యింక దయ నేలుదో భాగ్య మింతొ యనుచుఁ, దొలుతఁ దను దోడితెచ్చినచిలుకఁ జూచి.

	చ.	
కడకడయుండెదేమె చిలుకా! మును నమ్మిక లీ వొసంగఁగాఁ

దొడిఁబడి నమ్మి వచ్చితిని దోచినరీతిని విన్నవించితిన్

గడపట నేమిలేక ననుఁ గంతునిచేతికి నప్పగించె మీ

పడఁతుక, యౌను గా దనుచుఁ బల్కదు; నీవును నూరకుండెదే?

	క.	
చిలుకలకొలికికిఁ గలికికి, నలుకఁట, పలుకదఁట చలములఁట నీ వైన

గులుకువగఁ గులుకుకపురపు, బలుకలొలుక వలపుఁ జిలుకఁ డలుకవె చిలుకా!

		 ఈ పేజీలో చివరి మార్పు 4 ఫిబ్రవరి 2022న 23:33కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

